
SEMINÁRIU 
ESTRATÉJIKU
Gabinete Fronteiras Marítimas okupadu tebes 
iha fulan hirak ikus ne’e. 

Iha Jullu 2015, ami organiza semináriu ida 
durante loron rua ne’ebé koalia kona ba Timor-
Leste nia objetivu prioridade nasional hodi 
defini fronteiras marítimas permanente ho ita nia 
nasaun viziñu sira. Parseiru importante balu mos 
atende eventu ida ne’e mak hanesan ministru 
sira, embaixador sira, reprezentante sira husi 
Gabinete Primeiru-Ministru nian, husi Ministériu 
Negósius Estranjeirus no Kooperasaun, ANP no 
asesor jurídiku sira. 

Semináriu ida ne’e nia objetivu mak ida, atu 
asegura katak membru sira hotu ne’ebé sei 
hola parte iha ekipa servisu hodi atinji fronteiras 
marítimas permanente bele komprende kestaun 
sira ho didiak; no, rua, semináriu ne’e mos fó 
fatin ba diskusaun no perspektivas oin-oin, 
hodi bele dezenvolve aproximasaun ne’ebé 
kolaborativa no komun ba governu tomak. 

Gabinete Fronteiras Marítimas mos hetan 
sujestaun importante balu atu hodi implementa 
no kontribui ba diskusaun iha enkontru 
Komisaun Konsultiva tuir mai. 

 

REUNIAUN KOMISAUN 
KONSULTIVA
Tuir fali semináriu estratéjiku ne’e, Komisaun 
Konsultiva halao reuniaun ba daruak iha 
Setembru 2015. Iha reuniaun dahuluk, 
Komisaun Konsultiva konvida ekipa Júridiku 
Timor-Leste nian, ho mos Profesor Vaughan 
Lowe no advogadu sira husi DLA Piper hodi fó 
aprezentasaun kona ba aspetu legais ne’ebé 
iha relasaun ho fronteiras marítimas no opsaun 
sira ne’ebé mak disponível ba Governu atu 
konsidera.

NEGOSIASAUN 
FRONTEIRAS 
MARÍTIMAS HO 
INDONEZIA
Timor-Leste hahú halo konsultasaun ba 
fronteiras marítimas ho Indonezia ba dahuluk 
iha 18 Setembru 2015, iha Díli. Timor-Leste 
ho Indonezia konfirma katak negosiasaun ba 
fronteiras marítimas permanente tenki lao tuir 
lei internasional, liu-liu tuir Nasoens Unidas nia 
Konvensaun ba Lei Tasi nian. Nasaun rua ne’e 
sei hakat kedas ba faze negosiasaun bainhira 
sira konkorda ona ho termu de referensia no 
prinsipais orientadores.

Gabinete Fronteiras Marítimas sei servisu 
besik liu ho Ministériu Negósius Estrajeirus no 
Kooperasaun durante prosesu ne’e tomak. 

Gabinete Fronteiras Marítimas
Konsellu ba Delimitasaun Definitiva ba Fronteiras Marítimas
Díli, Timor-Leste
+670 7742 5544

PROFESOR LOWE QC 
NIA PALESTRA
Profesor Vaughan Lowe, Liurai Feto Elizabeth 
nia Advogadu, péritu koñesidu iha mundu kona 
ba lei tasi nian no Profesor “Emiritus Chichele” 
ba Lei Públiku Internasional iha Universidade 
Oxford, aprezenta palestra ida no iha mos sesaun 
ba pergunta no resposta kona ba lei tasi nian 
iha Universidade Nasional Timor-Leste (UNTL). 
Eventu ne’e organiza husi Ministériu Negósius 
Estrajeirus no Kooperasaun. Eventu ida ne’e mos 
fó oportunidade ba timoroan sira ne’ebé partisipa 
atu komprende didiak prinsípiu halo delimitasaun 
fronteiras marítimas no tanba sa mak kestaun ida 
ne’e importante ba Timor-Leste. 

ARBITRAJEN 
JURISDISAUN 
ESKLUZIVU
Iha 24 Setembru 2015, Governu Timor-Leste 
hahú prosesu hodi kontra Austrália iha Tribunal 
Permanente Arbitrajen nian iha Haia, Olanda. 
Timor-Leste husu ona painel arbitrajen atu 
konsidera se Austrália mesak deit mak iha direitu 
eskluzivu hodi impoen taxa ba kompañia sira 
ne’ebé uza kadoras gás ba Darwin husi Bayu-
Undan iha Área Dezenvolvimentu Petróleu 
Konjunta iha Tasi Timor.  

Arbitrajen jurisdisaun eskluzivu ne’e kestaun 
legal ida ne’ebé komplexu ne’ebé involve 
kestaun Tasi Timor. Gabinete Fronteiras Marítimas 
sei fornese konsellu ne’ebé iha relasaun ho 
fronteiras marítimas iha prosesu sira ne’e.   

ENKONTRU IHA 
NASOENS UNIDAS IHA 
NOVA IORQUE
Iha Setembru 2015, Primeiru-Ministru hato’o 
diskursu balu ne’ebé koalia maka’as kona ba 
Timor-Leste nia objetivu hodi defini ba fronteiras 
marítimas permanente hanesan prioridade 
nasional iha Asembleia Jeral Nasoens Unidas 
iha Nova Iorque, no mos iha Forum ba Líderes 
Mundiais iha Universidade Columbia.  

Gabinete Fronteiras Marítimas suporta 
delegasaun husi Timor-Leste ba  Nasoens 
Unidas iha Nova Iorque, no mos iha eventu sira 
seluk. Gabinete Fronteiras Marítimas mos halo 
enkontru ida ho instituisaun xave ida hanesan, 
Nasoens Unidas nia Divizaun ba Asuntu Oseanu 
no Lei Tasi nian.

Iha 29 Setembru, Primeiru-Ministru hasoru malu 
ho Senador George Mitchell, polítiku Amerikanu 
bo’ot ne’ebé fahe nia esperiênsia no hanoin 
kona ba rezolusaun ba disputa no konflitu 
internasional sira. 

Iha 1 Outubru, Gabinete Fronteiras Marítimas no 
Institutu Internasional de Paz organiza hamutuk 
eventu ida ne’ebé ema barak mak atende ho nia 
orador distintu iha painel ne’ebé inklui Primeiru-
Ministru Dr. Rui Maria de Araújo, Ministru Xanana 
Gusmão no Eis Presidente Dr. José Ramos-
Horta. Sira idak-idak fahe sira nia vizaun no 
afirma katak Timor-Leste nia objetivu hodi difini 
fronteiras marítimas permanente ho nasaun 
viziñu sira mak hanesan kapítulu tuir mai iha 
nasaun Timor-Leste nia luta ba nia soberania. 

IMPRENSA FOUN
Ikus-ikus ne’e iha ona interese barak ba Tasi 
Timor iha média, iha Timor-Leste, Austrália no 
iha internasional. Primeiru-Ministru nia diskursu 
iha Nasoens Unidas nune’e mos Elizabeth 
Exposto nia prefil, Diretora Exekutiva ba 
Gabinete Fronteiras Marítimas, públika ona iha 
média.

  Ami husu buat simples ida. Ami hakarak 
defini fronteira marítima ho Austrália tuir 

lei internasional…Atu nune’e, maske ema ida la 
hatene Timor-Leste iha ne’ebé, nia sei bele buka 
hetan iha mapa mundu nian hanesan nasaun 
ida ne’ebé ninia soberania kompletu ho nia 
fronteiras rai no marítimas ne’ebé definitiva no 
permanente.

— Dr. Rui Maria de Araújo, Primeiru-Ministru, 
públika iha Washington Times, 7 Outubru 2015

Ba ami, kestaun ida ne’e kona ba 
soberania… Buat saida mak ami husu mak 

buat ne’ebé nasaun sira seluk iha ona, hanesan 
mos Austrália. Ida ne’e mak nasaun sira nia direitu 
hodi defini sira nia fronteiras marítimas tuir lei 
internasional.

— Elizabeth Exposto, CEO, GFM, públika iha 
Saturday Paper, 12 Setembru 2015

